Cyffes yr oferddyn drannoeth ar ôl gwario’r cwbl ar Belle Isle March.

1.

Fy hen gyfeillion, oferddynion, gwrandewch ar gŵynion gwir,

Rwyf fi mewn trallod diddibendod a syndod ym mhob sir;

Clywch fy hanes, deulu diles, mae gen-i gyffes gam,

Rwy’ heddiw yn llegach braidd ( llwgu, am hyn rwy’n pennu pam;

Mynd i’r dafarn dŷ, cael croeso cryno cry’

Ac arian ddyrned yn ’y mhoced neu eu lloned at y llu;

Galw am gwrw, meddwi’n arw a dechre eu bwrw’n bost,

Talu’r cyfan oll fy hunan, mae’n fechan iawn y fost,

A gwraig y tŷ mor fwyn yn dweud fod ganddi im gŵyn,

Pwy fuase yn coelio y troese honno i’w thraenio’n sur ei thrwyn?

Fy rhoi yn fy ngwely, neidio i fyny, yr oedd swllt i’w dalu dul,

Mi rois i’r faeden felen foliog, was bywiog, gryn ysbul.

2.

A’r wraig a’i chynffon yn ddyblygion â’i geirie tirion teg

I’m canmol inne wrth bawb a’m adwaene, ni chaee hi mo’i cheg;

Ond yfed atyn’ pawb o’m deutu a’m galwe heb gelu i gyd,

“Meister, meister!” ar fy nghyfer medde lawer yn ddi-lid;

O’m cwmpas doen’ yn ffloc a minne yn talu toc,

Rhoi benthyg f’arian i fy hunan, dda fwynlan, yn ddi-foc;

Pan ddarfu’r cwbwl, dyma’r drwbwl, troi sawdwl a ges-i, 

Er crefu’n ddygyn ni chawn-i ddefnyn ond ’y ngalw i corun ci;

Cloi’r seler, drymder drip, a’m ysgowlio’n hen ysgip

A dweud mor sosi, “Paid ( meddwi. Ti fyddi’n torri tip”;

Crefu a cheisio chwart a ’nghoelio, fy mhwnio ar draws fy mhen,

Gwneuthur duryn, dweud, “Cerdd d’ore, neu braena-i di â rhyw bren”.

3.

Mynd mewn amwyll nosweth dywyll o’r gannwyll bod ag un,

Yn gyde gwirion gwedi’u gwario, rhoi yno-i honno ei hun;

Mynd fy hunan rhyngdda-i a’m caban yn druan ac yn drwm

Heb ddime i’w chlywed yn fy mhoced, O! saled oedd fy swm;

Ond cyn dwad heibio i’r post dyma’r wraig yn diawlio’n dost,

“Llyncu’ch catel, diawl a’ch coto, gwna’ i honno gowntio’r gost;

Gwario chweigen, rhoi yn eich rhumen, plag ar y fulen faw,

Ni chewch ond hynny un cwr o’m gwely tros imi drengi draw”;

Ac felly rwyf fy hun yn llwyd a drwg fy llun,

Gan dafarn fawrglod ni cha-i gymod na’m hynod wraig fy hun;

Pawb i’m galw oferddyn meddw ac arna-i ’n bwrw bai,

Ni cha-i mo’m caru byth ond hynny o eisio llyncu llai.

Cyffes yr Ofer-Ddyn dranoeth ar ôl gwario’r Cwbl. Belile march.

1.

Fy hên Gyfeillion Ofer-Ddynion,

Gwrandewch ar gwynion gwîr,

Yr wyfi mewn trallod di ddibendod,

A syndod ym mhob Sir,

Clowch fy hanes Deulu di-les, 

Mae gan i gyffes gam,

’Rwi heddyw yn llegach braidd a llwgu,

Am hyn rwy’n pennu pam,

Mynd ir Dafarn Dŷ,

Cael Croeso Crynno Crŷ,

Ag Arian ddyrned yn y mhocced,

Neu’i lloned att y llu,

Galw am Gwrw meddwi yn arw,

A dechre ei bwrw yn bôst,

Talu’r cyfan oll fy hunan,

Mae’n fechan iawn y fôst,

A’r wraig y Tŷ mor fwyn,

Yn dweud fod ganddi im gwyn,

Pwy fase yn coelio y troesa honno

Iw Thraenio yn sur ei thrwyn,

Fy rhoi’n fy Ngwelu neidio i fynu,

Yr oedd swllt îw dalu dul,

Mi rois ir faeden felen foliog,

Was bywiog gryn yspul,

2.

Ar wraig aî Chynffon yn ddyblygion,

Ai geirie tirion têg,

Im canmol inne wrth bawb am adwaena,

Ni chaue hi mo’i Chêg,

Ond yfed attyn bawb om deutu, 

Am galwe heb gelu i gid,

Meistr meistr ar fy nghyfer,

Meddai lawer yn ddi-lîd,

O’m cwmpas doen yn fflocc,

A minne yn talu tocc,

Rhoi benthyg arian i fy hunan,

Ddâ fwynlan yn ddî-focc,

Pan ddarfu’r cwbl dyma’r drwbl,

Troi Sowdl a gês i,

Er crefu yn ddygn ni chawn i ddefnyn,

Ond y ngalw i Coryn Ci,

Cloi’r Seler drymder dripp,

Am ysgowlio’n hên ysgipp

A dweud mor sosi paid a meddwi,

Ti fyddi’n torri tip

Crefu a Cheisio Chwart a nghoelio,

Fy mhwnio ar draws fy mhen,

Gwneuthur durun dweud cerdd d’ore,

Neu braena fi a rhyw brenn.

3.

Mynd mewn amwyll noswaith dywyll,

O’r Ganwyll bod ag un,

Yn gyde gwirion gwedi gwario,

Rhoi yno i honno ei hun,

Mynd fy hunan rhyngddai am Caban,

Yn druan ag yn drwm,

Heb ddime iw Chlywed yn fy Mhocced,

O Saled oedd fy swm,

Ond cyn dwed heibio i’r pôst,

Dyma’r wraig yn Diawlio’n dôst,

Llyncgu’ch Cattal Diawl a’ch cotto,

Gwnae honno Gowntio’r gôst,

Gwario Chweigien rhoi’n eich Rhumen,

Plâg ar y fulen faw,

Ni chewch ond hynny un cwrr om gwely,

Tros immi drengu draw,

Ag felly rwy fy hun,

Yn llwyd a drwg fy llun,

Gan Dafarn fawrglod ni chai gymmod,

Na’m hynod Wraig fy hun,

Pawb im galw Ofer Ddyn feddŵ,

Ag arnai’n bwrw bai,

Ni chai mo’m Caru byth ond hynny,

O eisio im llyngcu llai.

Bardd Sychedig a’i Cant 

Y testun

Argraffwyd yn Nhrefriw tros Harri Owen. Gwelir y dyddiad 1781 mewn print ar yr wynebddalen. 

